19.03.2020
Коми Республика дасьтысьӧ ытва кежлӧ
Талун, рака тӧлысь 19 лунӧ, Сергей Гапликов пырӧдчис Рытыв-Войвыв федеральнӧй кытшын (РВФК) Президентӧс полномочнӧй петкӧдлысь Александр Гуцанкӧд селектор пыр нуӧдӧм совещаниеӧ. Субъектъясса юралысьяс юӧртісны полномочнӧй петкӧдлысьлы, кыдзи 2020 воын котыртӧма тувсов ытвакӧд да вӧрса пӧжаръяскӧд йитчӧм виччысьтӧмторъясысь ӧлӧдан да найӧс бырӧдан удж.
Таво республикаын лым ваыс уна вося петкӧдласъяс серти 25% вылӧ унджык, Изьва да Усва юяс ковтысын – 36% вылӧ унджык, ювывса йиыс норма серти 64-84% вылӧ кызджык.
Чайтӧны, мый лунвылын юяс воссясны косму тӧлысь помланьӧ, ода-кора тӧлысь помын – лӧддза-номъя тӧлысь заводитчигӧн воссясны и республикалӧн асыв-войвывса ичӧтджык юяс.
Ставнас республикаын ваыс вермас воны 95 сикт-грездӧдз, 2174 олан керкаӧдз, кӧні олӧ 5456 морт. 184 сикт-грезд коляс туйтӧг.
Олысьясӧс да налысь кӧлуйсӧ недыр кад кежлӧ меститасны 78 пунктӧ. Найӧс лӧсьӧдасны 67 сикт-грездын.
2020 воын ытваысь видзчысьӧм могысь примитӧма колана документъяс да нормативнӧй инӧда актъяс.
Регионса авиакомпаниякӧд кырымалӧма авиационнӧй услугаяс сетӧм вылӧ канму контрактъяс. Авиакомпания кутас нуӧдны сынӧдсянь разведка, ваявны да нуавны йӧзӧс да средствояссӧ. Поромитӧм йи взорвитӧм могысь кырымалӧма «Севергеофизика» восьса акционер котыркӧд контрактъяс.
Ытва дырйи кутасны дежуритны группаясӧн взрывникъяс (быд группаын 8 морт). Колана взрывчаткаыс эм тырмымӧн.
Ытва дырйи уджъяссӧ республикаын нуӧдӧм могысь торйӧдӧма колана мында сьӧм да материальнӧй средствояс.
Ытвакӧд йитчӧм юалӧмъяс серти колана йитӧдъяссӧ кутӧны Архангельск да Киров обласьтъяскӧд, Ненеч асшӧр кытшкӧд.
Отсӧг вылӧ локны дасьӧсь кык Ми-8Т вертолёт, пилоттӧг лэбалысь 16 аппарат, 188 пыж-катер.
Тувсовъя ытва дырйи “СПАС-КОМИ” учреждениеса спасательяслӧн вынъясӧн республикаса муниципалитетъясын котыртасны суткичӧжся 9 пост, медым дежуритны да отсасьны йи вуджанінъясын. 
